Монгол Улсын Их Хурлын 2009 оны намрын ээлжит чуулганы Аюулгүй байдал, гадаад бодлогын байнгын хорооны 2010 оны 01 дүгээр сарын 12-ны өдөр (Мягмар гараг)-ийн хуралдаан 10 цаг 00 минутад Төрийн ордны “В” танхимд эхлэв. 

Байнгын хорооны дарга, УИХ-ын гишүүн З.Энхболд ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 18 гишүүнээс 14 гишүүн ирж, 77.7 хувийн ирцтэй байв. 
Чөлөөтэй: Х.Наранхүү, Ц.Шинэбаяр, Д.Зоригт;

Өвчтэй: Я.Батсуурь;

Нэг. “Зэвсэгт хүчний тухай хуульд нэмэлт оруулах тухай” хуулийн төсөл (хэлэлцэх эсэх)


Хэлэлцэж буй асуудалтай холбогдуулан Батлан хамгаалахын сайд Л.Болд, Батлан хамгаалах яамны Төрийн нарийн бичгийн дарга М.Борбаатар, мөн яамны Санхүүгийн хэлтсийн дарга Д.Жаргалсайхан, Зэвсэгт хүчний жанжин штабын дарга Д.Бямбажав, УИХ-ын Тамгын зөвлөх М.Элбэгдорж, УИХ-ын Аюулгүй байдал, гадаад бодлогын байнгын хорооны зөвлөх Ц.Нямдорж, референт П.Туяа нарын бүрэлдэхүүнтэй ажлын хэсэг байлцав. 


Төсөл санаачлагчийн илтгэлийг УИХ-ын гишүүн Су.Батболд танилцуулав. 


Танилцуулгатай холбогдуулан УИХ-ын гишүүн Ш.Сайхансамбуу, О.Чулуунбат, Н.Энхболд, З.Энхболд нарын асуусан асуултад Батлан хамгаалахын сайд Л.Болд, Батлан хамгаалах яамны Төрийн нарийн бичгийн дарга М.Борбаатар, мөн яамны Санхүүгийн хэлтсийн дарга Д.Жаргалсайхан нар хариулж, тайлбар хийв. 


УИХ-ын гишүүн Ш.Сайхансамбуу, Х.Жекей нар санал хэлэв. 


З.Энхболд: - “Зэвсэгт хүчний тухай хуульд нэмэлт оруулах тухай” хуулийн төслийг хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 

14


Татгалзсан:

0


Бүгд:


14


Гишүүдийн олонхийн саналаар дэмжигдлээ. 

Байнгын хорооноос гарах санал, дүгнэлтийг УИХ-ын гишүүн Х.Жекей УИХ-ын чуулганы нэгдсэн хуралдаанд танилцуулахаар тогтов.


Хуралдаан 10 цаг 30 минутад өндөрлөв.

Тэмдэглэлтэй танилцсан: 

АЮУЛГҮЙ БАЙДАЛ, ГАДААД 

БОДЛОГЫН БАЙНГЫН 

ХОРООНЫ ДАРГА





З.ЭНХБОЛД

Тэмдэглэл хөтөлсөн: 


ХУРАЛДААНЫ ТЭМДЭГЛЭЛ 


ХӨТЛӨГЧ






Ц.АЛТАН-ОД

УЛСЫН ИХ ХУРЛЫН 2009 ОНЫ НАМРЫН 

ЭЭЛЖИТ ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 2010 ОНЫ 01 ДҮГЭЭР САРЫН 12-НЫ ӨДӨР (МЯГМАР ГАРАГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ


Хуралдаан 10 цаг 00 минутад эхлэв. 


 З.Энхболд: - Аюулгүй байдал, гадаад бодлогын байнгын хорооны 2010 оны 01 сарын 12-ны өдрийн хуралдааныг нээе. Гишүүдийн ирцийг танилцуулъя. Х.Жекей, Э.Мөнх-Очир, Ш.Сайхансамбуу, Д.Хаянхярваа, О.Чулуунбат, Н.Энхболд нар ирсэн. Ирж яваа Р.Амаржаргал, Су.Батболд, Р.Гончигдорж, Г.Занданшатар, С.Оюун, М.Энхболд нар ирж яваагаар ирцэд бүртгүүлсэн байна. Өвчтэй Я.Батсуурь, гадаадад томилолттой Д.Зоригт, Х.Наранхүү, Ц.Шинэбаяр нар. Ингээд ирц хүрсэн учраас хуралдаанаа хийе. Байнгын хорооны хуралдаанаар нэг асуудал хэлэлцэнэ. 


Зэвсэгт хүчний тухай хуульд нэмэлт оруулах тухай хуулийн төслийн хэлэлцэх эсэхийг шийднэ. Хэлэлцэх асуудал дээр саналтай гишүүд байна уу? Асуудлаа баталъя. 100 хувь байна. 


Зэвсэгт хүчний тухай хуульд нэмэлт оруулах тухай хуулийн ажлын хэсэг Л.Болд Засгийн газрын гишүүн, Батлан хамгаалахын сайд, Д.Бямбажав Зэвсэгт хүчний жанжин штабын дарга, М.Борбаатар Батлан хамгаалах яамны Төрийн нарийн бичгийн дарга, Д.Жаргалсайхан Батлан хамгаалах яамны Санхүү, хөрөнгө оруулалтын хэлтсийн дарга. 


Хуулийн төслийн танилцуулгыг хууль санаачилсан гишүүдэд Су.Батболд, Р.Амаржаргал, Д.Арвин, Х.Баделхан, Я.Батсуурь, Д.Одбаяр, Д.Хаянхярваа нарын гишүүд энэ хуулийг санаачилсан. Санаачлагч гишүүдийг төлөөлж Су.Батболд гишүүн хуулийн төслийн танилцуулгыг хийнэ. 


Су.Батболд: - Баярлалаа. Байнгын хорооны гишүүдэд энэ өдрийн амгаланг айлтгая. Тэгээд энэ Зэвсэгт хүчний тухай хуульд нэмэлт оруулах тухай хуулийн төслийн танилцуулгыг хийе. Та бүхэн мэдэж байгаа байх. 2008 оны УИХ-ын сонгуулийн дараа Засгийн газар байгуулагдахад хуралдаан дээр Л.Болд сайдыг томилж байх үед миний бие бас энэ Зэвсэгт хүчний тухай хуульд өөрчлөлт оруулж, зэвсэгт хүчин энэ улс орны бүтээн байгуулалтад оролцдог байх. Гамшиг тохиолдсон үед, гамшгийн дараахь сэргээн босголтод зэвсэгт хүчин оролцдог байх асуудлыг өргөжүүлэх нь зүйтэй гэсэн санал тавьж байсныг та бүхэн мэдэж байгаа байх. Энэ саналынхаа дагуу Батлан хамгаалах яамтай, Л.Болд сайдтай зөвшилцсөний үндсэн дээр энэ Зэвсэгт хүчний тухай хуульд нэмэлт оруулах тухай хуулийн төслийг санаачилж өргөн барьсан. Тэгээд хуулийн төслөө Засгийн газар руу явуулаад саналыг нь аваад одоо зохих журмын дагуу Байнгын хороогоор хэлэлцүүлэхээр бэлэн болж байна.  


Ер нь хуучин тогтолцооны үед ч гэсэн ялгаа байхгүй зэвсэг хүчний зохион байгуулалтын бүтцэд барилгын цэрэг багтаж улс орны бүтээн байгуулалтад хувь нэмрээ оруулж ирсэн. Өнөөдрийн энэ нөхцөл байдлаас ингээд харах юм бол Монгол орон даяар бас эдийн засаг өргөжиж, хөгжиж бүтээн байгуулалтын ажлууд нэлээд их нэмэгдэж байна. Энэ тохиолдолд яг хөдөлмөрийн насны маш олон залуучууд байдаг. Энэ зэвсэгт хүчнийг бас улс орны бүтээн байгуулалтад оролцуулах зайлшгүй хувь нэмэр байгаа юм. Энэ бол хуулийн төсөл боловсруулах нэг үндэслэл нь гэж үзэж байгаа юм. 


Хоёрдугаарт, энэ зэвсэгт хүчнийхээ уламжлалыг сэргээж, энэ барилга, инженерийн ангиудыг байгуулах явдал бол бас энэ иргэний барилгын чиглэлээр ч байдаг юм уу, иргэний үйлдвэрлэлд оролцохоосоо илүү зэвсэгт хүчин өөрийнхөө дотоодын шаардлагатай барилга байгууламжаа барих, сэргээн засварлах тэр ажилдаа эхэлж ороход нь бид иргэддээ зөв зүйл болно гэж бид үзэж байгаа юм. 


Энэ боловсруулсан хууль маань бол Монгол Улсын Их Хурлаар баталсан холбогдох батлан хамгаалахын чиглэлээр зэвсэгт хүчний чиглэлээр баталсан холбогдох хууль тогтоомжид нийцэж байгаа. Зэвсэгт хүчний талаар баримтлах бодлогод бас нийцэж байгаа зүйл гэж бид үзэж байгаа. 


Энэ барилга инженерийн ангиудыг байгуулснаар орон нутгийн хамгаалалт, стратегийн ач холбогдол бүхий орд газар, аюулгүй байдлыг бэхжүүлнэ. Мөн зэвсэгт хүчинд алба хааж байгаа залуучууд бол иргэний мэргэжил эзэмшиж гарах ийм давуу талуудыг бий болгоно гэж үзэж байгаа. 


Хоёр дахь зүйл нь мөн олон улсын энхийг сахиулах үйл ажиллагаанд манай зэвсэгт хүчин оролцож байгаа. Гэхдээ одоо оролцож байгаа чиглэл маань бол харуул хамгаалалтын чиглэлээр оролцож байгаа. Манай батлан хамгаалах салбарын мэргэжилтнүүдийн тайлбарласнаар цаашдаа бид олон улсын энхийг сахиулах үйл ажиллагаанд оролцохдоо энэ барилга, инженерийн чиглэлээр оролцох бололцоо нөхцөл их байгаа юм байна. Холбогдох эрх зүйн өөрчлөлтийг нь хийгээд, бид өөрсдийнхөө энэ барилга, инженерийн чиглэлийн материаллаг баазаа бэхжүүлээд, мэргэжлийн боловсон хүчинтэй болох юм бол цаашдаа энэ энхийг сахиулах үйл ажиллагаанд энэ чиглэлийн цэрэг дайчдаа илгээх бололцоо нөхцөл бүрдэнэ гэж үзэж байгаа юм. Ийм хоёр нөхцөлийг харгалзан үзэж энэ хуулийн төсөл оруулж байгаа. 


Энэ хуулийн нэмэлт, өөрчлөлт маань ерөөсөө ганцхан үг байгаа. Зэвсэгт хүчний тухай хуулийн 7.1-д зэвсэгт хүчин, Зэвсэгт хүчний жанжин штаб, төрөл цэргийн штабууд, төрөл мэргэжлийн болон цэргийн болон гэсний дараа барилга, инженер гэсэн үг нэмэх юм. Тэгээд барилга, инженер, ар тал, техникийн нэгтгэл ангиуд, цэргийн сургууль, сургалт эрдэм шинжилгээ, соёл урлаг, эмнэлэг, хэвлэл мэдээллийн аж ахуй, үйлчилгээний байгууллагуудтай байна гэсэн байдлаар 7.1 дүгээр зүйл маань өөрчлөгдөх юм. 


Товчхондоо танилцуулахад ийм байна. Анхаарал тавьсанд баярлалаа. 


Ө.Энхтүвшин: - Хуулийн төсөл, танилцуулгатай холбогдуулж санаачилсан гишүүд, илтгэгч, ажлын хэсгээс асуулттай гишүүд байна уу? Энэ талаасаа явъя. Ш.Сайхансамбуу, О.Чулуунбат, Н.Энхболд гишүүн асуултаа асууя. Ш.Сайхансамбуу гишүүн.


Ш.Сайхансамбуу: - Асуудал нь бол зөв асуудал орж ирж байх шиг байгаа юм. Хуучин манай Батлан хамгаалах яам чинь, Толгойтын нөгөө том барилгын хийц үйлдвэрлэдэг том бааз чинь юу билээ? 182 гэж байсан. Тийм ээ. Тэр одоо Батлан хамгаалах яамны мэдэлд байгаа юу? 


М.Борбаатар: - Та хэлж байгаа тэр ангийг 182 дугаар анги гэдэг буюу тэрний суурь дээр нь одоо 017 гэдэг барилгын цэргийн анги одоо байгаа. Нэг л анги байгаа, одоо манайд. Тийм. Тэр суурь дээр нь Дарханд байсан 017 дугаар ангийг Улаанбаатар хотод байгуулаад, тэр ангийн байр суурь, тэр бүх юм нь дээр ганцхан барилгын цэргийн анги байгуулсан байж байгаа одоо. Тийм. 


Ш.Сайхансамбуу: - Батлан хамгаалах яам хуучин одоо энэ суурь дээрээ л энэ барилгынхаа инженерийн байгууламж юмыг шинэчилж өргөтгөх гээд байна гэж ойлгоод байна. Зөв үү? 


З.Энхболд: - Л.Болд сайд хариулах уу? 


Л.Болд: - Би тайлбар өгье. Одоо тэр 017 дугаар анги гэж байгаа. Нийт энэ ангийн бүтэц, бүрэлдэхүүн бол жижигхэн салбартай, тусгай салбартай нийтдээ 210 хүний бие бүрэлдэхүүнтэй ийм анги байгаа. Сая өнгөрсөн жил бид угаасаа энэ хууль, энэ өөрчлөлтүүдийн бэлтгэл болгож, ер нь энэ цэргийн алба хааж байгаа залууст цэргийн эрдэм мэдлийг хажуугаар бас энгийн мэргэжил олгох энэ тал дээр сургалт явуулсан л даа. Нийтдээ 186 энэ суурь бааз дээр барилгын мэргэжил олгоод, дипломыг нь олгоод, мэргэжлийн үнэмлэхийг нь олгоод, ажлын байраар хангаад ингээд туршилт хийсэн байхгүй юу. Энэ маш амжилттай болсон. Маш их талархаж хүлээж авсан. 


Цаашдаа энэ анги бол хэрвээ барилга инженерийн төрөл цэрэг бий болсон нөхцөлд манай сургалтын төв болох юм. Энд гол сургалт, хүмүүсээ бэлтгэнэ. Тэгээд цаана Их Хурлаар батлагдчихаад байгаа үндсэн чиглэлд барилга, инженерийн чиглэлээр цаашдаа 3 анги байгуулах бэлтгэл суурийг энэ жил тавих ийм чиглэл орсон. Энэ бол Баян-Өлгий аймагт, Баянхонгор аймаг, Сүхбаатар аймаг. Энэ бол УИХ-аас Засгийн газрын үйл ажиллагааны үндсэн чиглэлд ороод шийдэгдсэн байгаа. Гэхдээ энэ хууль батлагдсанаараа цаашдаа энэ ангиуд байгуулах яг тэр хууль эрх зүйн үндсүүд байгаа. Дээр нь одоо ажиллаж байгаа энэ анги хууль ёсны ч юм шиг, биш ч юм шиг. Ерөнхийлөгчийн зарлиг гаргаад угаасаа барилгын цэрэг чинь 7, 8 аймаг байсан. Одоо нийтдээ бараг 5 мянган хүнтэй. Энэ бүх хууль эрх зүйн, одоог хүртэл тодорхойгүй статусуудыг нэг мөр болгоод, энэ нь хуулийн зохицуулалтаар. Хэдийгээр хоёрхон үг нэмэгдэж байгаа боловч асар том харилцааг зохицуулсан ийм ач холбогдолтой хууль юм гэдгийг энэ дээр тайлбарлах зүйтэй байх гэж бодож байна. 


Ш.Сайхансамбуу: - Яах вэ энэ зүйтэй ажил гэдгийг бид дээр хэллээ. Би хуучин тэр 182 дугаар ангийг 90-ээд оны үед түр ажиллаж байхыг нь би өөрөө мэдэх юм. Бас барилгын хийц, эдлэл үйлдвэрлээд. Би Нарантуул захыг барьж байхад тэнд том багана энэ тэрийг хийлгээд байж байсан хүн байхгүй юу. Тэгээд би асуугаад байгаа юм. 


Тэгээд энэ сүүлдээ их тоногдсон. Одоо тоног төхөөрөмж гэж юм бараг байхгүй байгаа байх. Би зүгээр хэсэгчилж хувьчлаад бас нэг хэл ам гараад, сонин хэвлэлээр бас шуугиад авсан тэр чинь. Би одоо та бүгдийн хариултаас бүтэн байгаа юм байна гэж ойлголоо. Байшин сав, хашаа ороо нь ингээд бүтэн байдаг юм байж. Энэ дээр одоо асар их тоног төхөөрөмж, барилгын хийц юм үйлдвэрлэж таарна. Та өөрөө сургалтын юм байгуулна гэж байна. Тэр чинь өөрөө их том үйлдвэр байхгүй юу. Үйлдвэрийн бааз байсан юм. Одоо энэ дээр шаардагдах хөрөнгө мөнгө, янз бүрийн тоног төхөөрөмж авах, хүнээ цалинжуулах энэ юм бол одоо жишээлбэл 2010 оны Батлан хамгаалах яамны төсөвт би суугаагүй байх гэж бодож байна. Суулгачихаад ийм юм ярьж байна уу, суулгаагүй ярьж байна уу? Энэний хөрөнгө мөнгөний эх үүсвэр яах вэ? 


Би нэг ёсондоо Батлан хамгаалах яамыг барилгын аж ахуйн ажил руу орж байна гэж ингэж ойлгоод асуугаад байна л даа. Хөрөнгө мөнгө. Одоо ямар нэгэн ажил эхлэхэд гайгүй шүү дээ. Амархан. Одоо ингээд яриад эхэлчихнэ. Энийгээ үргэлжлүүлээд, дуусгаад нэг хэв маягт оруулаад байнгын болгон гэдэг бол асар хэцүү байдаг л даа. Аж ахуйн ажил. Тэгэхээр энэ дээр их олон инженер, дарга, офицерүүд одоо мэдээж манайд бэлтгэгдсэн тийм офицерүүд их олон байгаа. Би тэрийг мэдэж байна. Энэ улсуудыг эргэж буцааж татаж авна, ажилд оруулна, цалинжуулна. Энэ их хөрөнгийн эх үүсвэр яаманд хаана байна. Байхгүй бол хаанаас гаргах төлөвлөгөө байна вэ? Хэтийн төлөв нь ямар юм бол? 


Л.Болд: - Энэ үнэхээр гол зангилаа асуудлууд энд л байгаа л даа. 


Ш.Сайхансамбуу: - Нэг бол энэ төсвийн тодотгол бас яригдаад, ингээд зах зухаасаа яригдаад байх шиг байгаа юм. Энүүгээр юм оруулах тийм бодол байгаа юу, байхгүй байна уу? 


З.Энхболд: - Гишүүд хэрвээ хуульд ийм өөрчлөлт орвол ер нь цаашид яаж ажиллах юм бэ? Төсвийн ачаалал нь хэр байх юм бэ? 


Л.Болд: - Барилга, инженерийн батальон байгуулах энэ тооцоог нарийвчлан гаргаж үзсэн л дээ. Мэдээж хэрэг энэ дээр зардлын гол нь юун дээр байх вэ гэхээр инженерийн техник, хэрэглэл ямар хэмжээнд байх вэ? Ямар үнэтэй, ямар чанартай, ямар тоо хэмжээнд. Тэр аль болохоор л ажлын фронт их байгаа нөхцөлд улам их тоо нэмэгдэнэ. Мэдээж хэрэг тэр хөрөнгө оруулалт илүү их шаардагдана. Өнөөдрийн хувьд бол яг энэ нэг батальоныг бүрэн хэмжээгээр ажиллуулахад энэ техник, хэрэгслэлээс орохгүйгээр 4.0 орчим тэрбум төгрөг шаардлагатай байгаа. Нэг анги дээр. Энэ жилийн төсөвт одоо батлагдчихаад байгаа нь бол 2.1 тэрбум төгрөг батлагдсан байгаа. Дээр нь энэ ангиуд өөрөө бүтээн байгуулалтын бүтээлч ажилд оролцох учраас гадаад орны зээл тусламжийг энд чиглүүлэх ийм бодолтой ажиллаж байгаа юм. Яагаад гэвэл зэр зэвсэг өгөхөөсөө гадна гадаад орны батлан хамгаалах салбарын хамтын ажиллагаанд үнэхээр ийм энхийн зориулалттай барилга инженерийн тоног төхөөрөмж өгөх тийм сонирхол бас бусад орнуудад нэлээн байдаг юм байна. 


Одоогийн байдлаар бид гэрээ байгуулчихаад байгаа нь Хятадын Батлан хамгаалах яамнаас олгох 10.0 сая юаны тусламж байгаа юм. Энийг бүхэл бүтэн 10.0 сая юаньд багтсан. Энэ одоо бараг 1.5 тэрбум төгрөгийн барилгын механизм, тоног төхөөрөмж авахаар тохирсон. Одоо энэ ойрын үед ачигдаад ирнэ. Дээр нь бид Монгол, Солонгосын Батлан хамгаалах яам хороондын хамтын ажиллагаанд энийг бас нэлээд гол ач холбогдол өгч яриа хэлэлцээ явагдаж байгаа. Одоо бид Сангийн яаманд хүчтэй тавьсан байгаа. Хэрвээ та нар Солонгосын тал ач холбогдлоороо танайд тусламж олгоно. Энэ дотор хэрвээ танай Сангийн яамнаас энэ барилга, инженерийн чиглэлийн тоног, төхөөрөмж гэдэг асуудлыг оруулах юм бид бас энийг приоритети талаас нь үзээд олгох тал дээр Солонгостой ярьж байгаа. Дээр нь Америк сүүлийн үед Афганистан гээд тодорхой хамтын ажиллагаа өргөжиж байгаа учраас танайд юу гэдэг юм энэ чиглэлийн тал дээр бид ажиллах, хамтын ажиллах 5 тэргүүлэх чиглэлийн нэг болгоод явж байгаа. 


Дээр нь Европын холбоо, Герман, Франц гээд бидэнд ярьж байгаа юмнууд бий. Энэ тал дээр техник, тоног төхөөрөмжийг бүрдүүлэх. Төсөв дээр 2.1 суусан байгаа. Тэгээд төсвийн тодотгол дээр хэрвээ үнэхээр цаашдаа бид, эхний ээлжинд юу гэдэг юм Баян-Өлгий аймгаас, ингээд баруун талаасаа 3 аймгийн нэгийг энэ жил бүрэн хэмжээнд ажилд оруулъя гэх юм бол 2.0 тэрбум төгрөгийг төсвийн тодотгол дээр нэмж суух шаардлага гарч болзошгүй. Гэхдээ бид аль болохоор төсөвт дарамтгүйгээр өөрсдөө энэ олон улсын ажиллагаа, тэгээд энэ ажлын тодорхой төсөв, төлөвлөгөөтэйгөө. Орлоготой ажил явна шүү дээ. Энэ бол яг л зах зээлийнхээ журмаар явна. Энэ бол ямар нэгэн өмнө байсан шиг тэр хэлбэрээр биш. Энэ бол үнэхээр төсөвт суусан барилга, байгууламжууд дээр өрсөлдөж оролцож тодорхой төслүүдийг авах. Тэгээд олон улсын иймэрхүү тендер, НҮБ-ын ажиллагаанд оролцох ч гэдэг юм уу, энэ энэ чиглэлээр ямагт орлоготой ажиллах учраас энэ дээр өөрөө энэ орж байгаа хөрөнгө оруулалтыг заавал төсвийн нэг удаагийн хөрөнгө оруулалт биш, төсвийн зээл хэлбэрээр ч юм уу, янз бүрийн арга вариантыг бид цаашдаа боловсруулж байна. Өнөөдрийн байдал яг энэ хэмжээнд л байгаа. Баярлалаа.


З.Энхболд: - О.Чулуунбат гишүүн асуултаа асууя. 


О.Чулуунбат: - Баярлалаа. Тэгэхээр манайд энэ төсвөөс санхүүжилтээ аваад тэгсэн мөртлөө өөрөө аж ахуйн үйл ажиллагаа гүйцэтгэх чадвартай байгууллагуудын нэг нь манай зэвсэгт хүчин байгаа юм л даа. Оюутнууд бас байгаа юм. Тэгээд манайхан энэ Төсвийн удирдлага, санхүүжилтийн хуулийн реформын хүрээнд 2000 оноос хойш бид эдгээр байгууллагуудын энэ аж ахуйн үйл ажиллагаа эрхлэх сонирхлыг бүр байхгүй болгосон байгаа шүү дээ. Тийм үү. Дансыг нь нэгтгээд хаясан. Орлогыг нь шууд засаг булаагаад авчихдаг. 


Тэгээд сая ийм ярьж байна. Бусад хуулиудтай зөрчилдөхгүй байгаа гэж байна шүү дээ. Тэгэхээр зэрэг энэ Төсвийн удирдлага, санхүүжилтийн хуультай хэр зохицож байгаа вэ? Хэрэв зэвсэгт хүчний байгууллага ингээд аж ахуйн үйл ажиллагаа эхлээд орлого олоод эхлэх юм бол энийг нь заавал төсвөөс булаагаад байх шаардлага бий юу, үгүй юу? Тэднийд бас урамшил болгоод нэмэлт, өөрсдөө санхүүжилт хийх эх үүсвэр олоод байвал тэрийг нь дэмжээд байх ийм хэлбэрээр бид цааш нь дэмжиж болох уу л гэсэн асуулт асуух гээд байна л даа. Хуультайгаа хэр зохицож байна вэ гэж. 


Л.Болд: - Санхүүгийн хэлтсийн дарга Д.Жаргалсайхан тодруулга өгье. Энэ хуультай холбоотойгоор. 


Д.Жаргалсайхан: - Төсвийн удирдлага, санхүүжилтийн хуультай зөрчилдөхгүй. Тэгээд энэ барилга, инженерийн батальоноос орох орлогыг тусгай сангийн тухай хуулиар сандаа төвлөрүүлэх тийм хуулийн гарц байгаа. 


Л.Болд: - Зэвсэгт хүчний хөгжлийн сангийн хууль өнгөрсөн жил батлагдсан. Тэгэхээр тэнд яг ийм ажил оролцогчдын орлого гээд байж байгаа л даа. Улс орны бүтээн байгуулалтын ажилд оролцогчдын орлого гэж тийм ээ. Дэрээс нь бусад энэ өөрөө мөнгө бий болгох зэвсэгт хүчний оролцсон орлого гээд. Тэгээд тэр хуулийнхаа дагуу л зохицуулахад тэр хуультай зөрчилдөх асуудал байхгүй байна гэдэгт бас тайлбар өгч байгаа. 


Н.Энхболд: - Миний асуулт давхцлаа л даа. Би ингэж гарснаар нэмэлт хөрөнгө мөнгө, төсөв төлөвлөгөөтэй холбоотой юмнууд гарах болов уу гэж асуух гэсэн юм. Ерөнхийдөө хариултыг нь авлаа. Гэхдээ Л.Болд сайдаа, энэ төслийн үзэл баримтлал дээр чинь хуулийн төсөл батлагдсанаар ямар нэгэн тийм нэмэлт хөрөнгө, төсөв шаардагдахгүй гэж албан ёсоор бичсэн байна шүү дээ. Тэгэхээр дараа нь төсвийн тодотгол хийхдээ цэргийн барилга, инженерийн анги байгуулагдсан учраас гээд ороод ирвэл одоо гишүүд жишээ нь сайд аа энэ чинь та нар хуулиа батлуулахдаа ийм юмтай орж ирсэн шүү, одоо энэ талаар яриа байхгүй. Өөрсдөө орлого олж тэрийгээ гаднаас юм уу, төсвийн хөрөнгөнөөс биш тийм ээ. Тусламж, хамтын ажиллагааны шугамаар тэр мөнгө гэхээс биш саяны таны хэлсэн шиг 2 орчим тэрбум төгрөгийн нэмэлт тодотголын тухай асуудал ер нь байхгүй л гэж ойлгож байна шүү. 


З.Энхболд: - Ялгаа нь болохоор нэгэнт форм өмсүүлээд цэргийн тэддүгээр ангийн албан хаагч гэсэн учраас формын мөнгө, цалин. Тогтмол зардал бол тэртээ тэргүй улсын нуруун дээр байна. Үйл ажиллагаа явуулах зардал болон ашиг нь тусдаа байхаар ингэж хоёр хуваагдаж байгаа гэж би ойлгож байгаа. Тийм үү. 


Гишүүд асуултаа асууж дууслаа. Би өчигдөр байна уу, зурагтаар үзэв үү. Батлан хамгаалах яамныхан хэлэх байна. Хуучин хүмүүс хүүхдүүдээ цэрэгт явуулахдаа барилгын цэрэгт өгье. Халагдахдаа мөнгөтэй ирдэг юм гэнэ лээ. Юм сураад ирдэг юм билээ гэж тийм урамшуулал, тийм эрмэлзлэл байсан гэж ярьж байна. Энэ удаагийн хүмүүс халагдахдаа мэргэжилтэй болохоос гадна тодорхой хэмжээний орлого дансанд нь байж байгаад. Тийм хуучин шиг практик байх уу, үгүй юу? Хариулж өгнө үү. 


М.Борбаатар: - Батлан хамгаалах яамны Төрийн нарийн бичгийн дарга, хошууч генерал М.Борбаатар. Тийм. Хуучин барилгын цэрэгт жилд 10-аас 15 мянган хугацаат цэрэг, ялангуяа тэр 3 жилийн үед, 2 жилийн үед цэрэг алба хаагаад буцахдаа үнэхээр зарим нь мотоцикль унаад, зарим нь нэлээн мөнгөтэй буцдаг байсан. Одоо манай энэ шинэ бүтцээр энэ хүмүүс энгийн цэргийн мэргэжил эзэмшихээсээ гадна мөн өөрт нь орлого, тодорхой хувь хэмжээ нь ямар мэргэжил эзэмшсэн, ямар ажил хийсэн, хэдий хугацаагаар гэрээгээр ажиллав гэдгээрээ мөнгө авах боломжтой. Тийм ч тооцоонууд байж байгаа. Яагаад гэхээр энэ хүмүүс хуучинтай адилхан хугацаат цэрэг биш байх учраас. Тал нь хугацаат цэрэг байх учраас тийм асуудал байгаа болно. 


З.Энхболд: - Үргэлжлээд ажиллая гэвэл хугацааг нь сунгах талаар юм бодож байгаа юу? 


М.Борбаатар: - Байгаа. 


З.Энхболд: - Халагдахгүй ээ, одоо армид гэрээт цэрэг гээд нэг хэлбэр байгаа шүү дээ. Тэр шиг би гэрээтээрээ ингээд олон жил ажиллаад цалин аваад явъя гэвэл. 


М.Борбаатар: - Ер нь гэрээт цэргийг цааш нь өсгөх бас нэг үндэс суурь бол энэ болно. Яагаад вэ гэхээр тэр хүн хугацаа сунгах боломжтой. Мэргэжил эзэмшсэний дараа тэр мэргэжлээрээ дагнан ажиллая гэвэл сунгах боломжтой. 


З.Энхболд: - Санал, дүгнэлттэй гишүүд байна уу? Ш.Сайхансамбуу гишүүн, Х.Жекей гишүүн хоёр саналаа хэлье. 


Ш.Сайхансамбуу: - Би Л.Болд даргын үгнээс, яг энэ үйл ажиллагаа эхлээд ингээд зах зээлийнхээ шугамаар явна гэдэг үгнээс хамаг юмыг би ойлголоо. М.Борбаатар генерал ч бас хэллээ. Хүмүүс ажиллаад мөнгөтэй болоод халагдаж болох юм байна гэж. 


Ер нь энэ Батлан хамгаалах яаманд хуучин барилгын цэргийн ангид маш их туршлагатай улсууд зөндөө байсан. Энэ улсуудыг одоо эргүүлээд би ажилтай болгоод, их олон хүн ажлын байртай болох юм байна гэж ойлголоо. Тийм учраас энэ ажлыг их шуурхайхан шиг хийгээд, их олон хүнийг ажлын байртай болгоё. Эргээд энэ барилгын цэргийн байгууллагатай эргээд ажиллах ийм сонирхолтой. Нас нь ч бас арай явчихаагүй дунд эргэм насны улсууд бол их бий. Энэ улсуудын туршлага дээр, энэ улсуудаа судлаад эргүүлээд энэ ажилд нь аваад ингээд ажиллах юм бол би их амжилттай болох байх гэж ингэж ойлгож байна. Манай яам энэ дээр их анхааралтай. Их сайн, Орост мэргэжил эзэмшсэн улсууд их олон байгаа. Дотооддоо ч ажиллаж байсан улсууд их бий. Тийм учраас тэр улсууд эхэлж шалгууртай, шүүлтүүртэй аваад энэ ажлыг эхлүүлэх юм бол амжилтад хүрэх юм болов уу гэж ингэж бодож байна. 


З.Энхболд: - Х.Жекей гишүүн саналаа хэлье. 


Х.Жекей: - Баярлалаа. 90-ээд оны тэр нийгмийн харилцааны өөрчлөлтөөс өмнө татан буулгаж болохооргүй юмнууд их байсан л даа. Харамсалтай нь яах вэ нийгмийн хамрах, тэр янз бүрийн юмнаас болж нэлээн хэлмэгдсэн салбарын нэг энэ байсан юм. Улс орны бүтээн босголтод асар их үүрэг гүйцэтгэж байсан. Барилгын цэрэг гэдгээрээ бол бараг одоо энгийн байгууллагуудын барилгын салбаруудыг дагуулахааргүй тийм том хүчин ажиллаж байсан. Гол нь боловсон хүчин, ялангуяа ажилчин анги бэлтгэгдэж байсан тийм юм шүү дээ. Жилд 10-аад мянга. Тэгээд цаашаагаа Монголын Улсын бүтээн байгуулалтад оролцож байсан нийт хүчний 70, 80-аад хувийг энэ байгууллагаар дамжуулж бэлтгэж ажиллуулж байсан. Эргэж сэргээж байгуулж байгаа явдалд талархаж байна. Нэгдүгээрт. 


Хоёрдугаарт, үүрэг зорилтыг нь нэлээн боловсронгуй болгож, орчин үеийн давалгаатай нэлээн зохицуулж явах шаардлага зайлшгүй байна гэдгийг бас гишүүд хэлчихлээ. Тэр зах зээлтэй холбоотой энэ тэр гээд. Бүгд эрх зүйн хувьд цаашдаа боловсронгуй болгох юм гарах байх. Ялангуяа тэр зах зээлийн эдийн засгийн тэр гольдрол руу нэлээн сайн оруулахын хувьд. Мэдээж төсвөөс юм шаардаж таарна. Тэр байх л байх. Бага хэмжээний юм гаргаад, их хэмжээний юм орохын тулд байх гэж. Нэг анги байгуулах гэж мэдээж тэрбум орчим төгрөг гэхээр 4, 5 анги байгуулахад 20-иод тэрбум төгрөг шаардлагатай байж таараа. Тэгэхдээ тэрийг гаргачихаад эргээд тэр өгөөж нь цаашдаа их байх юм гэдгийг бас бодох ёстой. Мөнгөөр хэмжихээс гадна энэ залуучуудыг, ялангуяа энэ хөдөлмөрийн фронт дээр ард нийтийг бэлтгэх асуудал бол яах аргагүй хэрэгтэй байгаа юм. Тэр утгаараа бид хандах ёстой гэж. Тийм учраас бушуухан шиг байгуулаад, алслагдсан газруудаас нь эхлээд, тэгээд ер нь ажил болгох нь зүйтэй юм гэж. Тэртээ тэргүй бүтэц нь байж байгаа. Цэргийнхэн бол өөрөө тэгээд зохион байгуулалттай. Тэр нь цаашаа явчихад боломжтой. Дээр нь зуд, тэгээд гамшиг энэ тэр гээд бүх юм өргөн утгаараа л хамрагдах талаас нь бодож, тэгээд залуучуудыг дайчилгаагаар их хэмжээгээр татаж бэлтгэдэг тийм бааз суурь болгох тал руугаа нэлээн ажил хийх нь зүйтэй байх гэж бодож байна. 


Ингээд дэмжиж байна. Баярлалаа. 


З.Энхболд: - Гишүүд санал, дүгнэлтээ хэлж дууслаа. Одоо Зэвсэгт хүчний тухай хуульд нэмэлт оруулах тухай хуулийн төслийг УИХ-ын чуулганы нэгдсэн хуралдаанаар хэлэлцье гэсэн томъёоллоор санал хураалгая. Дэмжиж байгаа гишүүд гараа өргөнө үү. 


14-өөс 14. 


Гишүүдэд баярлалаа. Дүгнэлтийг Х.Жекей генерал уншъя. 


Хуралдаан 10 цаг 30 минутад өндөрлөв. 

Соронзон хальснаас буулгасан: 

ХУРАЛДААНЫ ТЭМДЭГЛЭЛ  

ХӨТЛӨГЧ






Ц.АЛТАН-ОД

